
	ГУРВАН НАЙЗ

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРВАН НАЙЗ

	— За урд урдах хундагаа нэг дүүргэчих гэж шарангуй царайтай туранхай хүний хэлэхэд уух дургүй нэг нь хамгаас түрүүн гүцтэй архи тонгойлгож, хуучныг гүймэгхэн сэргээх төдий, харин балгачих дуртай зарим нь бусдаас арай сүүлдхэн гүцтэй архи руу сарвайж хундагаа бялхам дүүргэв.

	Сугар сайн нөхрийнхөө эрдмийн зэрэг хамгаалах ажилд амжилт хүсэхийн ялдамд гэр бүл, хүүхэд, настныг нь харж хандаж байхыг амлан бялхам сархадтай хундага тогтоогоод Дэмбэрэлээс өрсөж хундага өргөсөндөө санаа амарч суув.

	Содном, Дэмбэрэл, Сугар гурав улсын их сургуулийн нэг ангид хамт суралцан төгссөн үй зайгүй найз нар билээ.

	Дараа нь Дэмбэрэл гэгч зузаан бор залуу Сугарын нэгэн адил бэлэг дэмбэрэлтэй ерөөл тавьж хундага өргөлөө.

	Хэдэн хувь өнгөрч Улаанбаатарын галт тэрэгний төв буудлаас аяны галт тэрэг хөдлөхөд бэлэн болоод байв. Будапешт одох Содномыг үдэхээр эрэгтэй эмэгтэй хүмүүс, хүүхэд багачууд хорь шахам хүн тэнд очлоо.

	Нар баруунаа хэлбийж цэлмэг тэнгэрийн хаяанд мэлтгэнэн, уулсын сүүдэр хөндий огтлон хүүшлэх үеэр галт тэрэгний энэ буудал явах цөөнхийг үдэх олонхын хөл хөдөлгөөнөөр үерлэж байв.

	Шинэхэн саарал пельник өмссөн Сугарын нөхөртөө захиж хэлэх үг сэтгэлд нь дээр дээрээсээ давхцан орж ирэх учир тэр бээр байсхийгээд л Содномыг сугадаж хүний хөлөөс аль болохоор зайлсхийхийг оролдон алхаж

	— За өвгөн минь ар тийшээ санаа зовох хэрэггүй. Найз чинь чиний хэдэн хүүхдийг өөрийнхөөс дутуугүй үздэг. Ялангуяа чамайг байхгүйд танай гэр оронд юу хэрэгтэй, яавал тустайг би хэлүүлэлгүй мэдэж байна гэх буюу эсхүл эхнэрийг нь бас нөгөө талдаа сугадан «За тэгээд найз минь Содномыгоо байхгүйд ажил явдал гарвал өвгөндөө л дуулгачхаж байна шүү дээ. Гэр ойр, манай албан ажил хөнгөн. Ер зовох юмгүй» гэнэ.

	Содном гурван хүүхдээ нэг нэг үнсээд вагонд оров. Сугар түүнтэй хамт орж чемоданыг нь тавиур дээр гарган, нөхрийгөө чанга тэвэрч дахин дахин үнсээд салж ядан гарав. Галт тэрэг ч хөдөллөө. Содномын эжий хөнгөн цагаан бортоготой сүүнээс халбагаар утган цацаж амандаа ерөөл маань холин уншив.

	Сугар баруун гараараа малгай даллаж, солгой гараа өргөж дэргэдүүрх хүмүүсийг дайрч шүргэсээр галт тэрэг даган гүйж байтал нэг мэдсэн нь бусад үдэгч цөм сугаран хоцорсон байв. Содномыг үдэгчид унааныхаа дэргэд ирээд Сугарыг хүлээлээ.

	Тэр эргэж ирмэгц «Эднийг өнөөдрөөс л эхлэн харж хандъя» гэсэн шиг Содномын эхнэр хүүхэдтэй нэг машинд чихцэлдэн сууж «Эвий миний муу дүү нар. Аав нь удахгүй буцаад ирнэ. Ах нь ч та нарыгаа догь байлгана даа. Ахынх нь танайд ойрхон байшинд орчихсон» гэх зэргээр ярьж дэрсхэн гурван жаалын толгой илж, ээлжлэн үнсэнэ.

	Түүнээс хойш хэдэн сар өнгөрөв. Тэр нэг үдэш Содномын эхнэр Мядагмаа бага охиндоо (уйлуулан байж) гашуун эм уулгаад, хадам ээжийгээ хартал царай нь цонхийгоод нэг л биш.

	— Ээж ээ! Та яаж байна вэ гэтэл эмгэн

	— Зоволтгүй ээ хүү минь гэснээ орон дээрээ тугдайв.

	Сугарыг хөнжилдөө орох гэж байтал хонх жингэнэв. «Ямар золиг нь өдийд ирдэг юм бол доо» гээд унтаж байгаа авгайгаа босож хаалгаа нээж өгөөч гэх гэснээ арай ч «зүрхэлсэнгүй» халаадаа нөмрөв.

	Шуурганд нүүр нь улайсан Мядагмаа орж ирмэгц пальтоныхоо зах, малгайд тогтсон цасыг ч унагалгүй үүдэнд зогсож

	— Бага охин халуураад... ээж бас нэг л хачин болчихлоо. Эмчид үзүүлсэн чинь ийм олон эм бичиж өглөө. Яаруу олж уулга гэнэ. Энд бичсэн эмийг уугаад намдахгүй бол охиныг минь больницод хэвтүүлэх гэнэ. Би түүнийг сахих болбол нөгөө хоёрыг харах хүн байхгүй гэх мэтчилэн дээр дээрээс нь давхцуулан дуржигнав.

	Сугар эмийн бичгүүдийг дуу шуу ч үгүй авч, Мядагмаа ч цасан шуурган дундуур пальтоныхоо захыг босгон гэр лүүгээ гүйлээ.

	Сугар тэдгээр бичгийг базаж атгаснаа цонхны тавцан дээр шидээд гадагшаа харвал гудамжинд цасан шуурга хээрийн нохой гийнан улих мэт исгэрээд таримал модны мөчир ийш тийш савчих нь булгарч унамаар харагдав. Хэн ч үл үзэгдэнэ, машин ч огт алга. Тэр гайхаш нь барагдсан маягтай нэг эвшээгээд «яршигтай юм... зүгээр...» гэж үглэн харилцуур авч утас залгав.

	— Аа Сугар байна аа «Хөөе Дэмбэрэлээ Содномын ээж, бага охин хоёр өвдөөд сүйдээ цаана чинь. Өвгөн чинь өнжингөө ийш тийш шогшлоо. Ханиад халдсан юм даг уу оройтойгоо би ч бас халуурам завдаад...

	Сая нэг эмч ирээд тэдэнд яаралтай уулгах эм биччихлээ. Чи нэг аргална уу» гэхэд «Тэгж үзье ээ хө! Бичгийг нь яах вэ? Би очиж авах уу даа... за одоохон» гээд Дэмбэрэл утсаа тавилаа. Эхнэр нь ч өндийж «за чи шалавхан явж үз» гэж шаардав. Дэмбэрэл урт гудамж уруудан, хэдэн гудамж хэрчин алхаллаа. 

	Тэр Сугарын хаалгыг ойр ойрхон зөөлөн тогшвол гэрийн эзэн зүүрмэглэснээ сэрж «Дэмбэрэлийн бүдүүлэг гэдэг нь хаалга хэмхэлчих нь шив, ядаж хонхны товч дарахаа мэддэггүй юм байх даа» гэж үглэн орноосоо бослоо.

	Сугар ёолж ярвайснаа

	— За найз минь үүнийг л нэг аргалж үз! Эм зэм олсноо Содномын тийш яаж бас хүргэх вэ чи! Арай ойроор нь манайд дөхүүлчих! Бид эндээс хүүхэд гүйлгээд хүргүүлчихье гэв.

	Дэмбэрэл тэр шөнөдөө жижүүрийн эмийн сан, айлын гэрийн эмийн сан хэсэж бүх эмийг бүрдүүлээд шөнө дундаас хойхон Сугарынд хүргэж өгөв.

	Маргааш өглөө нь Сугар аажуухан босож тэдгээр эмийг хэвлэл түгээгчийн бичсэн өөрийнхөө нэртэй сонинд нямбайлан боож халаасандаа хийгээд Содномынх руу тааваараа алхав.

	Харин тэр бээр Содномын байшингийн их үүдэнд ирмэгц алхаагаа түргэсгэж шат өөд гишгүүр алгасан хэд харайж хамраа сарталзуулан амьсгал давхацсан дүртэй болчхоод хаалгыг нь ойрхон ойрхон ширүүн тогшиж дуудлаа. Хаалга нээгдмэгц тэр нүдээ орой дээрээ гарган «За нөгөөдүүл маань яаж байна. Эмээ л өгч үзье» гэж энд ч шүүгээний нүд татаж, тэндээс ч хоол цайны халбага гаргаж гүйгээд охин эмгэн хоёрт эм уулгахад Мядагмаагийн сэтгэл түр амсхийж

	— Чи яаж энэ олон эмийг амархан олчихоо вэ гэтэл Сугар сандарснаас болоод хүний хэлэхийг дуулахаа байсан дүр үзүүлээд өвдсөн хүүхдийн царай руу зовсон янзтай харж байснаа тээ хойно нь

	— Энд тэндээс л... гэж шүднийхээ завсраар сийгүүлэв.

	Өвөл... хавар... зун... намар... намрын адаг сар Мядагмаа нэг өдөр Сугарт утасдаж

	— Дэмбэрэл ажлаар хөдөө явчхаж гэнэ. Чи нэг унаа аргална уу. Содном маргааш өглөө 7.20-д ирнэ гэхэд Сугар

	— Өө тийм үү! Тэгье тэгье зоволтгүй. Өвгөн чинь унаа олъё. Хэдэн машин хэрэгтэй вэ?

	— Хэдсээд байх юу байх вэ ганц тэрэг л болно биз!

	— За за тэгье тэгье гэх мэт ярилцав.

	Сугар танил тал руугаа утасдаж унаа сураглаад ер бүтэмжтэй юм дуулаагүй учир орой гэртээ ууртайхан ирэв. Яая даа байз гэж бодоод Дэмбэрэлийн гэрийн утсанд залгаж авгайд нь

	— За найз сайн. Дэмбэрэл ирэх болоогүй л байна уу хүүхдүүд чинь сайн... ажил сайн... гэснээ маргааш өглөө Содном ирэх нь ээ, надад цахилгаан ирсэн, та бүхэнд мэнд хүргэсэн байна билээ. Унаа л олмоор байна. Манайх нэгийг танайх нэгийг л олчихвол зүгээр юм сан гэтэл

	— Еэ чи надад өдөр хэлэхгүй дээ! За гэсэн ч яах вэ. Би нэг унаа олохыг бодъё гэхэд Сугар:

	— За тэгж үз! Унаа олбол манайх руу утасдаад хэлчхээрэй гэв.

	Сугарыг хоолоо идээд орон дээрээ хажуулан амарч байтал утасны хонх жингэнэв. Дэмбэрэлийн эхнэр ярьж байна.

	— Би нэг унаа оллоо гэвэл, Сугарын цээж нуруун дээрээс нэг юм сэвсхийн нисэх шиг болж,

	— За сайн байна. Чи ч хүүхэд шуухадтай нусгалдаад өглөө эрт галт тэрэгний буудалд очиж чадахгүй биз дээ. Найз аа! Явдлын нэмэр. Бид үүгээрээ хэдүүлээ яваад угтчихъя. Чи харин унаагаа өглөө зургаа хагаст манайх руу явуулчхаарай гэв.

	Содномынх хөл хөгжөөн дуу шуугиантай, мажаар газрын архи ёслолын ширээн дээр бөглөө мултлахыг хүлээж байв. Галт тэрэгний буудал дээр Содномыг угтах ёслолыг чадамгай хийсэн Сугар зассан ширээнд хамгийн хүндтэй зочин болон заларчээ.

	Мядагмааг хоол унд бэлтгэн гал зуухны хавиар эргэлдэж байхад Сугар найзынхаа ар гэрт тохиолдсон бэрхшээлийг хэрхэн давсан тухай хүүрнэж суулаа. Тэр, Содномын бага охиныг өвөр дээрээ суулгаад зулай дээр нь үнсэж:

	— Миний муу дүү өвөл ханиад хүрч ахыгаа хэчнээн сандаргасан гэж санана гэвэл охин өврөөс нь буух гэж тэмүүлэхэд урдах тавагтай чихрээс нэгийг авч өгч хуураад тэвэрсээр

	— Чи ер нь их л цонхийсон байна. Биеэ бас бодолгүй горьгүй шүү найз аа. Хэт уншиж хөдөлгөөнгүй суух ч дээ... гэтэл Содном:

	— Миний тэнд юм уншиж гийгээд ядарчих маань ч бас нэг хэрэг. Харин хэдэн хүүхдэдээ санаа зовоод сэтгэл амгалан байх аргагүй юм.

	— Ар тийшээ зовсны хэрэггүй. Манайх танай хаяанд байна. Би яагаад ч гэсэн эднийг зутраахгүй байж чадна...

	— Яах вэ Дэмбэрэлийн танай хоёрыг байгаа болохоор л аг чиг хэдэн сар өнгөрөөлөө гэж Содномын өгүүлэхэд Сугар:

	— Дэмбэрэл ч.,. гэснээ үгүй... яах вэ дээ хөөрхий! Бид хоёр энэ зун танайхыг зусланд гаргахдаа зөрөөд өө! Би танайд хэдэн алхам ч гэсэн ойр байя гэж бодож Хархираа жалгын аманд доохнуур шиг буулгах гэтэл Дэмбэрэл «Хүүхдэд сэргэлэн газар дээр гэж модонд тулгаж буулгах гээд...» гэсэн яриаг гаднаас хэсэг хүн орж ирээд таслав.

	Өргөн цайллага болсныг үл нуршин өгүүлбэл бүх зочин гэр гэртээ харьж, хүүхэд багачууд аавынхаа авчирсан тоглоом бэлэг сэлтийг сонирхон шуугилдсаар унтацгаав.

	Унтлагын өрөөний гэрэл ч унтарлаа. Цонхны цаана өвлийн амьсгалын түрүүч жихүүн салхи үлээж, улиасны навч шаржигнан унаж байвч эхнэр хүүхдэдээ алсаас эргэж ирсэн Содномын гэр нэг л өнөр налгар, хүн бүрийн сэтгэл амар жимэр байв. Харанхуйн дунд эхнэр нөхөр хоёрын шивнэлдэн хүүрнэхээс өөр чимээ аниргүй.

	— Чи авчирсан бэлгийнхээ аль өөдтэй өнгөтэйг нь Сугарынханд барьчих шив дээ гэж Мядагмаагийн хэлэхэд Содном

	— Яах вэ дээ хөөрхий Сугар... Надад долоо хоног бүр л захидал бичиж та нарын тухай толилуулдаг юм гэвэл эхнэр нь:

	— Сугар захидал л олон удаа бичдэг байх даа. Чухамдаа бид хэдэд ч Дэмбэрэлийнх шиг ачтай түшигтэй айл байхгүй шүү. Нүүх суух, хүүхэд багачууд эмчлүүлэх, ер нь аль төвөгтэй бүхнийг Дэмбэрэл л аялуулж өгдөг юм гэв. Зун биднийг Дэмбэрэл зусланд гаргаад гэр барьчихсан хойно Сугар ирээд Дэмбэрэлд дээрэлхээд байна билээ гэв.

	Содном үг дуугараагүй боловч хоёр нөхрийнхөө төрхийг нэгэн зурвас нүдээр үзэх мэт бодоод «Мядагмаагийн хэлдэг үнэн байх шүү» гэж саналаа.

	Эртний монгол хэлний дурсгал бичиг эргүүлж гүн бодол болж байдаг эрдэмтэнд найз нөхдийн хүн чанарын тухай бодох цаг энэ удаа л олджээ.

	Эхнэр нь Дэмбэрэлийнхнийгээ ирэхэд л аятайхан өнгөрөөх юм сан гэж бодсоор зүүрмэглэж байтал дунд охин нь зүүдлэн юм шулганаж сочоов. Тэр бээр өндийж ирснээ «аав нь бий шүү дээ нээрэн» гэж бодоод дэр толгой нийлүүлэв.

	 

	1965 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1965 оны хэвлэл “Б. Жамд : ТЭРГЭЛ САРАН (Өгүүллэг, найруулал)” номын Хэвлэн нийтлэлийн мэдээлэл:

	Б. Жамд

	(Өгүүллэг, найруулал)

	 

	Редактор. З. Баттулга

	Техн. ред. Г. Долгоржав, 

	 

	Хянагч Б. Цэдэв

	Хэвлэлтэд 1965 оны 9-р сарын 8-ны өдөр.

	 

	Хэв. хуудас 5, 37 

	Хэв. нэгж хуудас 7, 36

	 

	Хэвлэсэн тоо 5000. 

	Цаасны хэмжээ 70 X 108 1/32 А-22993. Зах № 463

	 

	Сүхбаатарын нэрэмжит Хэвлэлийн Комбинат. 

	Улаанбаатар. Сүхбаатарын талбай, 2.

